
Eguna argitzearekin eta airera tiro egitearekin batera bukatu zen atzo Bardean ganadua bazkatzeko debekua; jadanik heldu dira Zaraitzu eta Erronkari ibarretako artalde gehienak. 

Bardeara negurako bazka bila 

Iñigo Astiz 

Bardean dira jada Erronkari eta Zaraitzuko artzain eta ardiak. Artaldeekin astebetez abelbideetan barrena ibili ondoren, atzo heldu ziren gehien-gehienak helmugara, eta han pasako dituzte udazkena eta negua. Atzo bota zuten Erriberako zelai horietan bazkatzeko garaia heldu dela adierazten duen tiroa, eta hemendik aurrera, artaldez artalde, ardiz betetzen joango dira ekainaz geroztik ganadurik gabe zeuden zelaiak. Udaberri ingurura arte bai behintzat, orduan berriz ere heldu diren bide beretik itzuliko baitira beren herrietara. 

Mihi urdinaren gaitzak kezkatuta zeuzkan artzainak aurten, beldur baitziren hori zela-eta urteroko ibilbidea egitea eragotziko ote zieten. Ez da hala izan, ordea, arazorik gabe jaso dituzte artaldeak lekuz mugitzeko baimenak, eta normal egin dute hegoalderako bidea. 

Atzo heldu zirenen artean daude Manuel eta Migel Moso artzainak eta haien ardiak, mila burutik gora. Urtero bezala, Otsagabiako (Nafarroa) festak bukatu eta hurrengo egunean bertan hasi zuten bidaia, irailaren 12an. Sei egun behar izan dituzte, beraz, Bardeara heltzeko. Goizean argitzerako esnatu, eta ilundu eta gero pixka bat ibili ondoren gelditu. Atsedenik ez bazkaritarako baliatzen dituzten bi orduak kenduta, 20 bat kilometro egunean. «Martxa ona da», dio Migelek, «ardien abiaduran zoaz, eta ez zara ibiltzeagatik nekatzen; egun guztia zutik egotea, hori da okerrena». Hori, eta arratsaldeetan bero egiten duela. «Ardiek ongi baino hobeki dakite bidea, eta bakarrik utziz gero ere, majo helduko lirateke. Hori da errazena, abelbidetik atera daitezela lortzea izaten da zaila». 

Herriko beste artzain batekin egin dute ibilbidea, Carlos Landarekin. Bi artaldeak nahasita daramatzate, hiruren artean lana errazagoa egiten delako. Oinez joaten dira bi ardiekin, eta hirugarrena, aldiz, autoan. Afariak eta bazkariak prestatzeaz arduratzen da azkena, eta baita gaixotu edo nekatu egin direlako atzean gelditzen diren ardiak hartu eta zaintzeaz ere. Mora izeneko txakurra ere joaten da haiekin. «Gu eta ardiak bai, nekatzen gara, baina hau [txakurragatik] ez da sekula nekatzen!». 

Hainbat abelbide hartzen dituzte Zaraitzuko eta Erronkariko artzainek, baina gero denak Erronkarikoen abelbidea deritzonean biltzen dira. Batzuk aurrerago, besteak atzerago, eta Migelek dioenez, badu garrantzirik horrek. «Lehena joaten denak, hark izaten du bazkarik gehiena, eta atzean doanak gutxiago, eta atzerago joaten garenok, aurretik joan diren artaldeen gorotza baino ez». 

Kezkati ageri dira Migel eta Manuel, urtetik urtera gero eta gutxiago direlako Bardeara joaten diren artzainak. Migelek azaldu du zergatia. «Belaunaldi berriek ez dute etorri nahi izaten, eta zaharrak erretiratzen ari dira, jende berria falta da». Manuelek dioenez, Hego eta Erdialdeko Amerikako etorkinak dira lanbidea hartzen duten bakarrak. «Ez da bertako artzainik gelditzen kasik. Nola? Gaur egun inork ez du artzain izan nahi eta!». 

Guarden ordez, kazetariak 

35 urtez egin du Otsagabiatik Bardearako bidea Manuelek. Aitarekin lehenik, sakelako telefonorik gabe, eta autoarekin beharrean, astoarekin. Eta lagungarri horiekin orain. Halere, izarpean egiten dute gaua orain ere. «Izarrak kontatuz», diote txantxetan. Bidea aitarekin egiten zuen garaian, abelbideak zeharkatzen dituen herrietako landazainak baino ez zitzaizkiela hurbiltzen gogoratzen du: «Duro bat edo bi eskatzen zizkiguten herritik pasatzeko baimenaren truke». Orain, telebistakoak, egunkarietakoak, denak joaten zaizkie bidera Bardeara heldu aurreko egunetan galderak egin eta argazkiak ateratzeko. «Egun hauek pasa, eta ez da gurekin inor ere gogoratuko; inor ez da gogoratuko artzainak badirenik ere». 

